
முன்னுரை

வேதாகமம் புதிய ஏற்பாட்டு நூல்

மாற்கு 4:22 எழுதியுள்ளபடி “வெளியரங்கமாகாத
அந்தரங்கமும் இல்லை, வெளிக்கு வராத
மறைபொருளுமில்லை”, என்ற வேதாகம வாக்கியம்
இந்நூலுக்கு முற்றிலும் பொருந்தும் என்பது என் எண்ணம்.

வரலாறு, சமயம், உலக தத்துவங்கள், ஆன்மீக
சிந்தனைகள் யாவும் இந்த உலகத்தில் தொடர்ந்து தோன்றி
வந்திருக்கின்றன. தோன்றிய இவைகளெல்லாம் நமக்கு
முழுவதும் கிடைத்துவிட்டனவா, நாம் அவைகளை
உணர்ந்துவிட்டோமா என்றால் இல்லை என்பதே பதிலாக
இருக்கும்.

இவ்வுண்மைகள் எல்லாம்,

1. சில காரணங்களுக்காக முற்றிலும் அழிந்தும்,
அழித்தும் விடப்பட்டிருக்கும்

2. சில, மறைக்கப்பட்டிருக்கும்

3. சில, தவறான விளக்கங்கள் கொடுக்கப்பட்டு
உண்மைகள் திரிந்திருக்கும்

4. சில, கால இடைவெளியால் புரிந்துகொள்ள
முடியாதபடி புதைந்திருக்கும்.



ஆனால் வெகுகாலத்திற்கு இவ்வுண்மைகள் எல்லாம்
வெளியே வராமல் இருக்கப்போவதில்லை. நிச்சயமாக
அவ்வுண்மைகள் ஒரு நாள் வெளிச்சத்திற்கு வரும்.
அனைத்தையும் வெளியே வெளிச்சத்திற்குக் கொண்டு
வருபவர் கடவுளே.மறைவான எல்லாவற்றையும் ஏற்ற
காலத்தில் சத்தியத்தின் ஒளியில் அவர் நிச்சயமாகக்
கொண்டு வருவார்.

இதற்கு எடுத்துக்காட்டுக் கூற வேண்டுமானால் நம்
இந்திய நாட்டைச் சொல்லலாம். கடவுள் மிக நேசிக்கும் ஒரு
நாடு இந்திய தேசம், குறிப்பாக தென்னிந்தியா, அதிலும்
தமிழர்கள். ஏனென்றால் அவர் படைத்த முதல் மாந்தன்
தமிழன். கடவுள் மனிதனோடு பேசிய மொழியும் தமிழே.
இவர்கள் இருவருக்குமிடையே பல ஆயிரம் வருடங்கள்
தொடர்ந்து வருகிற ஆன்மீக உறவு மிகப் பெரியது.
மனிதர்களால் கடந்த காலங்களில் மறைக்கப்பட்ட பல
உண்மைகள் நம் நாட்டில் கடந்த 100 வருடங்களில் வெளி
வந்திருக்கிறது. முதன்முதலில் சிந்துவெளி நாகரீகம்
குறித்த வரலாற்று உண்மைகள் பல நூறு வருடங்களாக
சிந்துவெளி நாகரீகம் ஆரியர்களுடையது என்ற பொய்,
1920 ஆம் ஆண்டு ஜான் மார்ஷல் என்ற
அகழ்வாராய்ச்சியாளர் மூலம் அந்நாகரீகம் தமிழர்களுடைய
நாகரீகம் என்று உறுதிப்படுத்தப்பட்டது.

கிருத்துவம் ஒரு இறக்குமதி செய்யப்பட்ட சமயம்,
வெள்ளைக்காரன் கொண்டு வந்தது என்ற தவறான
நம்பிக்கை தகர்த்தெறியப்பட்டு இந்து மதம் பண்டைய
இந்தியாவில் தோன்றுவதற்கு முன்பாகவே அதாவது
கடவுளைத் தெரியாத பௌத்தமும் சமணமும் இருந்த



காலத்திலேயே கடவுளைப் பற்றிக் கூறிய முதல் சமயமாக
ஆதி இந்திய கிருத்தவம் தோன்றியது, அதுவும் அச்சமயம்
இயேசுவின் சீடராகிய புனித தோமாவினாலேயே இந்த
மண்ணில் தோன்றியது என்ற உண்மை வெளிவந்தது.

புனித தோமாவினால் ஏற்பட்ட பலிமறுப்பு சமய தத்துவம்
ஒரு பக்தி இயக்கமாக வளர்ந்து கி.பி. 5ஆம் நூற்றாண்டில்
அது சைவ, வைணவ சமயங்களாக மாறியது என்ற
உண்மையும், இந்து சமயங்களான சைவ, வைணவ
சமயங்களுக்கு ஆதாரமாக இருப்பது ஆதி இந்திய
கிருத்துவமே என்பதையும் ஆராய்ச்சி வழியில் உலகுக்கு
உணர்த்தியது.

வள்ளுவர் எழுதிய திருக்குறள் என்பது ஒரு கிருத்துவ
சமய இலக்கிய நூல் என்பதை சமீபத்தில் நிரூபித்தது
போன்ற பல மறைவான உண்மைகள் வெளிவந்து
கொண்டிருக்கின்றன.

இந்த உண்மைகளோடு கூட இப்போது கிருத்துவ
சமயத்தின் தொடக்கமான ஆதாம் ஏவாள் படைப்பு,
விலக்கப்பட்ட மரம், விலக்கப்பட்ட கனி, ஏவாளை
வஞ்சித்தது சர்ப்பமாக வந்த சாத்தான் என்ற ஏதேன்
தோட்டத்தின் நிகழ்வுகளெல்லாம் விடை தெரியாமல்
உருவகங்களாக மட்டுமே உலகமெங்கும் கிருத்துவத்தில்
இந்நாள் வரை போதிக்கப்பட்டு வந்த சூழ்நிலையில்
அவைகளுக்கான மறைபொருள்கள் யாவும் இச்சிறு நூல்
மூலம் வெளியரங்கத்திற்கு வெளிச்சத்திற்கு
வந்திருக்கின்றன.



நான் ஒரு ஆராய்ச்சியாளனோ எழுத்தாளனோ
அல்லேன். இந்நூல் எனது இரண்டாவது படைப்பு. முதல்
படைப்பாகிய "இதிகாசங்களும் புராணங்களும்
கூறுகிற வரலாறு, ஆன்மீக உண்மைகள்" ஏற்கெனவே
எழுதப்பட்டு அதுமேலும் விரிவாக எழுதப்படவேண்டும்
என்ற நோக்கில் அச்சுக்கு வராமலேயே உள்ளது. உங்கள்
கரங்களில் தவழும் இச்சிறிய நூலில் நான் சொல்கிற
கருத்துகள் என் உள்ளத்திற்குச் சரியானது என்று எழுந்த
நம்பிக்கையால் இதை எழுதி முடித்தேன். அவ்வளவே.

கிருத்துவ சமயத்தையும் பிற சமயத்தையும் சார்ந்த
அறிஞர் பெருமக்கள் இந்நூலைத் திறந்த மனதுடன் படித்து
நிறை, குறைகளைத் தெரிவிக்க வேண்டுமாறு தயவுடன்
கேட்டுக்கொள்கிறேன்.

இந்நூல் வெளிவருவதற்கு பெரிதும் என்னோடு துணை
நின்றவர்களை நான் நன்றியோடு நினைவு கூறுகின்றேன்.

எல்லாம் வல்ல இறைவன் நம் அனைவரையும் ஒரே
மந்தையும் ஒரே மேய்ப்பனின் அரவணைப்புக்குள்ளும்
கொண்டு வந்து, "ஒன்றே குலம், ஒருவனே தேவன்"
என்ற இறை சிந்தைக்குள் நம் அனைவரையும் ஒன்றாக
இணைப்பாராக.

ஜே. வில்லியம்ஸ் தமிழ்நேசன்



விலக்கப்பட்ட கனி

உலகில் உள்ள ஒவ்வொரு சமயங்களுக்கும் ஒரு புனித
நூல் உண்டு. அந்தந்த சமயங்களின் நம்பிக்கைகளையும்
சமயத் தத்துவங்களையும் அச்சமயங்களின்
கடவுளர்களையும் உள்ளடக்கிய நூல்களே அவை. கடவுள்
மறுப்பு சமயங்களான சமண, பௌத்தத்திற்கும் கூட
முறையே “அகம் சூத்ரா”, “திருப்திகா” என்ற நூல்கள்
உள்ளன. ஓரிறை கொள்கையுடைய இஸ்லாமிற்கு
திருக்குர்ஆனும், கிருத்துவர்களுக்கு “பைபிள்” என்ற
வேதாகமமும் இருப்பதை யாவரும் அறிவார்கள்.

கிருஸ்துவர்களின் புனித நூலாகிய வேதாகமத்தில்
கடவுள் வானத்தையும் பூமியையும் படைத்தார். உயிர்
வாழும் பறவைகள், விலங்குகள் யாவற்றையும் படைத்து
ஆதாமை மண்ணிலிருந்து உருவாக்கி தன்னுடைய ஜீவ
சுவாசத்தை அவனுடைய நாசியில் ஊதி ஜீவாத்துமாவாக
ஆதாமை உண்டாக்கி அவன் தனிமையாய் இருப்பது
நல்லதல்ல என்று கடவுள் கண்டு அவனுக்கு துணையாக
அவனுடைய விலா எலும்பிலிருந்து ஏவாளை படைத்தார்
என்றும் அவர்கள் இருவரையும் ஏதென் தோட்டத்தில் குடி
அமர்த்தி வாழ செய்தார் என்றும் ஆதியாகமத்தில்
படிக்கிறோம்.

ஏதென் தோட்டத்தில் வாழ்ந்து வந்த ஆதாமுக்கு கடவுள்
ஒரு முக்கியமான கட்டளையை தருகிறார். அதாவது ஏதென்



தோட்டத்தில் உள்ள மரங்களின் எல்லா கனிகளையும்
புசிக்கலாம். ஆனால் நன்மை தீமை அறியத்தக்க அறிவை
தரும் கனியை மட்டும் புசிக்கலாகாது என்றும் புசித்தால் நீ
சாகவே சாவாய் என்ற நிபந்தனை அது. ஆனால்
சர்ப்பமானது ஆதாமையும் ஏவாளையும் வஞ்சித்து நன்மை
தீமை அறியதக்க கனியை அவர்களை புசிக்க செய்தான்
என்றும் அதன் விளைவாக பாவமும், பாவத்தின் சம்பளமாக
மரணமும் ஆதாம் ஏவாளுக்கும் அவர்கள்
வழிவந்தவர்களாகிய நமக்கும் வந்தது என்றும்
வேதத்திலிருந்து நாம் காண்கிறோம். கிருஸ்துவ சமயம்
ஆதாம் ஏவாளை வஞ்சித்தது சர்ப்பமாக வந்த சாத்தான்
என்று போதிக்கிறது. கடவுளால் புசிக்க கூடாது என்று
விலக்கப்பட்ட கனியை ஆதாமும் ஏவாளும் புசித்து
கடவுளின் கட்டளையை மீறிய பாவத்தை செய்ததனால்
அவர்கள் கடவுளால் தண்டிக்கபட்டார்கள் என்றும்
வேதாகமத்தில் எழுதப்பட்டிருக்கிறதை நாம் காண்கிறோம்.

இந்நிகழ்வு கிருத்துவ சமய நம்பிக்கைகளில் மிக
முக்கியமான ஒன்றாக பல ஆயிரம் வருடங்களாக கிருத்துவ
ஆலயங்களில் போதகர்களால் போதிக்கப்பட்டு வருகிறது.
ஆனால், ‘விலக்கப்பட்ட கனி’ என்றால் என்ன என்பதை
பற்றிய ஆழமான, பகுத்தறிவின் வாயிலாக அனைவராலும்
ஏற்றுக் கொள்ளத்தக்க விளக்கங்களை யாரும் இது வரை
கூறவில்லை என்றே நினைக்கத் தோன்றுகிறது. இது வரை
கொடுக்கப்பட்ட விளக்கங்கள் யாவும் அவரவர்களுடைய
புரிதலின் அடிப்படையிலேயே கொடுக்கப்பட்டிருக்கிறது.
இருந்தும் இன்றும் அவை உருவகங்களாகவே
நிலைத்திருக்கிறது.



பைபிளில் கூறப்பட்டிருக்கிற அனைத்தும் சத்தியமானது.
வரலாறு, விஞ்ஞானம் அனைத்தும் அதில் உண்டு. அதில்
சில நிகழ்வுகள் உருவகங்களாக எழுதப்பட்டிருப்பதால்
அதனுடைய உண்மைத்தன்மை வெளி வராமல்
மறைந்திருக்கிறது. அதில் ‘விலக்கப்பட்ட கனி’ யும் ஒன்று.

பகுத்தறிவு வழியில் இந்நிகழ்வை குறித்து ஒருவர்
சிந்திக்கும்போது கீழே உள்ள இரு கேள்விகள் நமக்கு
எழுவது இயற்கையே

அதாவது

1. கடவுளால் விலக்கப்பட்ட கனி என்று வேதாகமம்
சொல்வது நாம் நம் அன்றாடம் சாப்பிடும் ஒரு பழமா
அல்லது வேறு ஏதாவது ஒன்றை குறித்து
சொல்லப்பட்ட ஒரு உருவகமா அதாவது கற்பனை
பெயரா?

2. அப்பழத்தை ஆதாமையும் ஏவாளையும் சாப்பிடும்படி
தூண்டியது கிருஸ்துவத்தால் போதிக்கப்பட்டு உலக
மக்களால் அது உண்மையே என்று
ஏற்றுக்கொள்ளபட்ட ஒரு பாம்பின் உருவமெடுத்து
வந்த சாத்தானா அல்லது அப்படி ஒன்றும் இல்லை,
பாம்பு எப்படி பேசும்? சர்ப்பம் என்பது வேறு ஏதோ
ஒன்று, அது என்னவென்று தெரியாத காரணத்தால்
தான் கிருஸ்துவ சமயம் அதை சாத்தான் என்று
போதித்து நம்மை பல ஆயிரம் வருடங்களாக நம்ப
வைத்திருக்கிறது என்றும் பலர் சொல்வதற்கு
வாய்ப்பு இருக்கிறது.



இதை குறித்து நான் சிந்தனை செய்யும் போது நான்
உணர்ந்ததை உங்களோடு பகிர்ந்து கொள்ள
விரும்புகிறேன்

1 தெசலோனியக்கர் 5: 21ல் "எல்லாவற்றையும்
சோதித்து பார்த்து நலமானதை
பிடித்துக்கொள்ளுங்கள்” என்று வேதாகமும்

திருக்குறள் 355 ல்

“எப்பொருள் எத்தன்மைத் தாயினும் அப்பொருள்
மெய்ப்பொருள் காண்ப தறிவு

என்று உலக பொதுமறையும் கூறியபடி கூர்ந்து
நோக்குகையில் வேதாகமத்தின் ஆதியாகமம் நூலில்
கூறப்படும் ‘விலக்கப்பட்ட மரம், விலக்கப்பட்ட மரத்தின்
கனி, சர்ப்பம் என்பது இது வரை நமக்கு போதிக்கபட்டு நாம்
உண்மை என்று ஏற்றுக்கொண்டவைகளிலிருந்து
முற்றிலும் நான் வேறுபட்டு இதில் மறைந்துள்ள
உண்மையை ஓரளவிற்கு எட்டிவிட்டதாகவே உணர்கிறேன்.
என்னுடைய புரிதலின் படி நான் கொடுக்கும்
விளக்கங்களை படித்து புரிந்துகொள்ளும் போது
வேதாகமத்தின் கருப்பொருட்கள் என்று நாம் கருதும்

1. படைப்பின் நோக்கம்

2. முதல் மாந்தனின் வீழ்ச்சி

3. கடவுளே உலகத்திற்கு வந்து மனித குலத்தை மீட்ட
மீட்பின் திட்டம்



4. பழைய நிலைக்கே மீண்டும் மனுக்குலத்தை
புதுப்பித்தல் ஆகிய அனைத்தும் விஞ்ஞானத்திற்கும்
பகுத்தறிவுக்கும் வேதாகமத்தின் சத்தியங்களுக்கும்
பொருந்தி வருகிறதை உணர்கிறேன். இந்த
நம்பிக்கையை உறுதியாக பற்றிகொண்டு நான்
மேலே தொடர்கிறேன்.

நாம் வாழும் உலகமும் மற்றும் உலகில் வாழும் ஓரறிவு
முதல் ஆறறிவு உயிர்கள் அனைத்தும் கடவுளால்
உண்டாக்கப்பட்டவை (Theory of Creation) என்று நம்பும்
கடவுள் நம்பிக்கையாளர்கள் ஒரு புறமும், இல்லை இல்லை
எல்லாம் பரிணாம வளர்ச்சியால் தான் அவைகள்
தானாகவே தோன்றின (Theory of Evaluation) என்ற
கொள்கையுடைய கடவுள் மறுப்பாளர்கள் ஆகிய இரு தரப்பு
நம்பிக்கையாளர்களையும் கருத்தில் கொண்டு இச்சிறு
நூல் எழுதப்படுகிறது என்பதை நினைவில் கொள்ள
வேண்டுகிறேன்.

வேதாகமத்தின் தொடக்க பகுதியான ஆதியாகமத்தில்
எழுதப்பட்டிருக்கும் ஆதாம் ஏவாளின் ஏதென் தோட்ட
வாழ்க்கை, சர்ப்பத்தால் வஞ்சிக்கபடுதல், ஏதென்
தோட்டத்திலிருந்து கடவுளால் வெளியேற்றப்படுதல்
போன்ற நிகழ்வுகள் அனைத்தும் ஒரு கதை போல
சித்தரிக்கபட்டு உருவகங்களாக எழுதப்பட்டவை என்பதை
நாம் புரிந்துகொள்ளவேண்டும். அவ்வுருவகங்கள் ஆதி
பெற்றோரின் வாழ்க்கையில் நடந்த சில நிகழ்வுகளையும்
அவர்களுடைய வாழ்வியல் மாற்றத்தையும் கதை வடிவிலே
சொல்வதாக தான் கருத்தில்கொள்ள வேண்டும். ஏதென்
தோட்டம் என்றால் எங்கு உள்ளது, விலக்கபட்ட மரம், அதன்



கனி, சர்ப்பம் சாத்தான் என்பதெல்லாம் எதை குறிக்கிறது
என்று கூர்ந்து நோக்கும் போது ஒன்று தெளிவாகிறது.
அதாவது வரலாற்று நிகழ்வுகளை ஆவணபடுத்தும் வழி
அக்காலத்தில் இல்லாததால் இவையெல்லாம் செவிவழி
செய்தியாக முன்னோர்கள் மூலம் அவர்களின்
சந்ததிகளுக்கு தலைமுறை தலைமுறையாக தொன்மை
கதைகளாக கடத்தி செல்லப்பட்டு வந்தன.

“தேவனே, எங்கள் பிதாக்களுடைய நாட்களாகிய
பூர்வ நாட்களில் நீர் நடப்பித்த கிரியைகளை அவர்கள்
எங்களுக்கு அறிவித்தார்கள். அவைகளை எங்கள்
காதுகளால் கேட்டோம் (சங்கீதம் 44:1) என்ற வாக்கியம்
அக்காலத்தில் செவிவழி செய்தியாகவே அனைத்தும்
சென்றது என்பதை வெளிப்படுத்துகிறது.
வெகுகாலத்திற்கு பின் அந்நிகழ்வுகள் கதைகளாகவே
தோல்சுருட்களிலும் பாப்பிரஸ் தாள்களிலும் எழுத்து
வடிவத்தில் ஆவணப்படுத்தபட்டன. இடைபட்ட காலங்களில்
இவ்வரலாற்று நிகழ்வுகள் உதாரணமாக நோவா
பெருவெள்ளம். ஆழிபேரலை (The great deluge) என்ற
இயற்கை பேரிடர் நேர்ந்ததை கூட மனிதர்களின்
குற்றங்களுக்கு தண்டனையாக கடவுள் நோவா காலத்தில்
இப்பெருவெள்ளத்தை தருவித்து உலகை அழித்தார்
என்றும் கடவுளுக்கு கீழ்படிந்து வாழ்ந்த நோவாவும்
அவனுடைய குடும்பமும் மட்டும் அவ்வழிவிலிருந்து
தப்பினார்கள் என்றும் தவறு செய்தால் கடவுள் மக்களை
தண்டிப்பார், கடவுளுக்கு கீழ்படிந்து வாழ்ந்தால் கடவுள்
நம்மை காப்பாற்றுவார் என்ற நீதியை சொல்லும்
நிகழ்வாகவே இயற்கை சீற்றமான பெருவெள்ளத்தை
கிருத்துவ சமயம் தன் மக்களுக்கு கற்பிக்கிறது. பல



ஆயிரம் வருடங்களுக்கு முன்னால் உலகில் நடந்த ஒரு
வரலாற்று நிகழ்வு நோவா பெருவெள்ளம். இதை குறித்த
தொன்மை கதைகள் கிரேக்க, பாபிலோனிய, சுமேரிய,
தமிழ் சங்ககால இலக்கியங்கள் மற்றும் இந்திய அவதாரப்
புராணங்களிலும் நாம் குறிப்பிடும் வேதாகம நூல்களிலும்
இடம்பெற்றுள்ளன. உலகில் இயற்கையாக நடந்த
இந்நிகழ்வு செவி வழி செய்தியாக பல தலைமுறைகளுக்கு
கடத்தப்படும் போது இவ்வரலாறு எப்படி காலப்போக்கில்
உருமாறுகிறது என்பதை பார்த்தீர்களா? அதே போலத்தான்
ஆதாம் ஏவாள் அதாவது முதல் மாந்தன் வாழ்க்கையில்
நடந்த வாழ்வியல் மாற்றத்தை அதாவது தான் முன்னர்
வாழ்ந்த அகவாழ்விலிருந்து தங்கள் சுயம் சார்ந்த
வாழ்க்கையான புற வாழ்வு என்ற மெய்யியல்
வாழ்வியலுக்கு அவர்கள் மாறிய நிகழ்வை சொல்வதற்கு
விலக்கப்பட்ட மரம், விலக்கப்பட்ட கனி, சர்ப்பம் என்று சில
உருவகங்களை பயன்படுத்தி ஒரு கதை போல வேதாகமம்
ஆதியாகமத்தில் எழுதப்பட்டிருக்கிறது என்பதே உண்மை.
புராணங்கள், இதிகாசங்கள் தொன்மை கதைகள்
இவைகளுக்குள் எப்படி வரலாறும் ஆன்மீக தத்துவங்களும்,
சமூக நிகழ்வுகளும் புதைந்துள்ளதோ அதே போல
ஆதியாகமத்தில் இருக்கும் முதல் மூன்று அதிகாரங்கள்
உருவகங்களாக எழுதப்பட்டிருக்கின்றன என்பதை நாம்
புரிந்துகொள்ளுபோது உண்மைகள் வெளிச்சத்திற்கு
வருகின்றன.

என் புரிதலின்படி.

1. விலக்கப்பட்ட மரம் எதை குறிக்கிறது?

